
 阮班的寶貝 

汪采緹 

讀國中了後，逐工都有濟濟的考試咧等阮，壓力實在

真大。毋過我猶原足愛去學校，因為遐有我佮意的同學，

會當陪我上課、陪我開講閣陪我𨑨迌，其中有一个眾人疼

惜的寶貝，予阮班加添真濟快樂的代誌。 

阮班有一个真特別的同學，伊生做圓圓，面模仔肨奶

肨奶，性地溫和無啥物脾氣，看著就是真古錐的形，伊真

五仁，逐家攏真疼惜伊。毋過伊得著一種愛睏症，四常上

課上到一半，無張持就睏去矣，逐家三不五時就愛共伊叫

精神。伊就按呢定定成做阮班講笑詼的題材，伊的功課袂

䆀，同學滾耍笑講，是毋是周公佇夢中共你補習，無，哪

有法度愈睏成績愈好咧？ 

會記得頭一回上英語課，伊閣無細膩睏去矣，英語老

師是出名嚴格的，阮攏毋敢惹伊受氣，今這聲害矣，上課

竟然睏去，真正是無愛命。當當老師足受氣共伊叫起來的

時，全班恬 tsih-tsih，教室內底的空氣雄雄堅凍，逐家攏毋

知欲按怎才好？這个時陣，伊竟然用一種真無辜的表情看

老師，老師看一下，欲受氣也毋是、欲罵也毋是，落尾老

師聽同學講伊的代誌了後，就準拄煞。 

這个寶貝為著欲予家己莫睏去，嘛是步數盡展。有一

改上課，伊閣睏去矣，阮共叫醒了後，伊足自責，家己按

怎閣睏去？為著欲予家己清醒，伊竟然用頭殼舂桌仔，逐

家看著，驚伊受傷，趕緊共伊阻擋。閣較譀的是，伊竟然

想欲用齒戳仔共目睭皮牚牢咧，我真正輸伊忝忝。 

閣有一改，英語老師聽阮講，伊上地理課，竟然規節

課攏無睏去，就共譬相講：「是毋是地理老師較媠，所以你

才無睏去咧？啊我敢有媠？」這个時陣，伊煞歹勢甲規个

面紅絳絳。毋但按呢，別人參加技藝班，毋是因為興趣 

，就是因為功課無夠好，伊參加技藝班，竟然是因為遐定

定有物件通好食。 

一目𥍉，國中的生活已經過一半矣，佇這个充滿升學

壓力的環境內底，有這个寶貝佮阮同齊行，予阮青春的歲

月，加添一寡趣味的記持。 

 用魚仔做的冊 

陳雅菁 

「冊」有幾若種形式，有一般的紙本冊、有紅嬰仔咧

耍的布冊，嘛有現此時上時行的電子冊，毋過你敢有聽過

用「魚仔」做的冊？而且這本冊毋是用看的，是用食的。 

佇阮臺南，有一種真有特色的料理號做「魚冊」，伊毋

但會當直接食嘛會使煮湯，食沙茶爐的時，不時都會看著

伊的形影。做「魚冊」主要的原料是現流仔的狗母魚，這

種魚仔肉質較幼，而且有特別的甜味，食著嘛較𩚨，不而

過伊袂凍得，所以無法度一改做傷濟起來囥。 

頭家會先共狗母魚的龍骨𠞭起來，用湯匙仔來剾魚

肉，才閣共魚肉囥入去機械內底紡，為著欲予魚冊較媠色、

口感嘛較好咧，魚皮袂當囥入去做伙絞，拍好的狗母魚漿

較無黏性，這个時陣就愛那耎那摻鹽。魚肉撒鹽才會掜倚

來做規丸，看著頭家規丸捎起來摔，這个動作閣不止仔趣

味。講嘛真奇怪，魚漿煞愈摔愈𩚨。你掠準按呢就好勢矣，

其實這只是完成做「冊皮」的材料爾爾，紲落來的才是這

項料理上特別的所在。 

頭家攑菜刀挖一寡仔魚漿，用刀喙佇菜砧頂面輕輕仔

過去閣 轉來，一片薄縭絲閣有皺痕的魚漿皮就生出來

矣。人講：｢看花容易，繡花難。｣看頭家涼勢仔涼勢的形，

其實這項工夫是愛學足久的呢！閣來就愛用魚漿皮共豬肉

餡和一枝芹菜捲起來，好食的魚冊就按呢完成囉！真正有

影足厚工的。 

魚冊確實是一項手路菜，伊咬落去有魚仔的鮮，嘛有

豬肉的芳，因為外型佮古冊仝款，攏會捲起來，所以見擺

咧食這項料理的時，我攏會感覺家己足有氣質的。 

頂一改歇睏日，駛車載阿爸轉去臺南看看咧，伊講想

欲食徛家附近彼間汕頭「魚冊」佮「魚麵」。阮阿爸這馬喙

齒無啥會哺，毋過伊真數念少年時的滋味。我攑鉸刀沓沓

仔共魚冊鉸予幼幼，㧣去伊面頭前，誠久無食著故鄉味的

阿爸，目睭瞌瞌，勻勻仔享受這本用魚仔做的冊。啊若我

咧，那斟酌看伊滿足的笑容，那欣賞阿爸這本引𤆬我了解

人生道理的「老人冊」。 

是真的？抑是假的？ 
陳惠珠 

咧欲過年矣，愈倚年節，菜市仔買物件的人就愈濟，

真正是鬧猜猜。囡仔人愛綴路，阮綴阿母去菜市仔鬥鬧熱，

順紲共阿母鬥捾菜。菜市仔人𤲍人，滿四界攏是喝賣的聲，

鬧熱滾滾。我緊共阿母拑牢牢，若無，拍毋見就僫揣矣。  

菜擔、果子擔、雜貨仔擔……逐項都有，免驚買無。

阮櫼來到果子擔，阿母講欲買幾粒仔棗仔通好佇過年的時

拜拜。頭家講伊的棗仔大粒閣甜粅粅，著愛配白滾水食。

看伊講甲喙角專泡，袂輸摻糖仝款遐爾仔甜，正經是家己

褒較袂臭臊。逐家相挨相𤲍下性命買，敢若驚會買無咧，

落尾閣愛相爭結數。頭家無閒𩑾𩑾，那收錢那笑甲喙仔裂

獅獅。阿母提一千箍予頭家找，提著找的錢，阮就緊𤲍出

去踅別擔、買別物。 

買甲險險仔捾袂去，雖罔是寒天，毋過阮規身軀大粒

汗、細粒汗，想欲較緊轉去厝裡小歇睏一下。無疑悟阿母

雄雄喝一聲：「哪會按呢？」我緊走去看是發生啥物代誌。

阿母手提一張五百箍的講：「這敢若是假的呢！」我緊共提

過來斟酌看，毋知佗位怪怪，若像毋是真的。 

阮隨上網去中央銀行的網站，查看按怎認紙票的真假。

輕輕仔轉紙票的角度，倒爿下仔的數字五百，本底是金色

會變做青色。沓沓仔轉踅，變色的安全線會有七彩光影的

變化，頂頭會出現五百的字樣。用手指頭仔摸紙票倒爿頂

仔、倒爿下仔佮正爿下仔，會感覺五百的字噗噗。共紙票

囥佇電火下跤，會當看著竹仔佮五百的水印。 

用誠濟方法檢查，繩規晡了後，阮發覺這張五百箍的

應該毋是假的。阿母足細膩看幾若改閣摸幾若擺，紙票有

較皺一寡仔，不而過愈看是愈成真的，伊才穩心仔共彼張

五百箍的囥入去皮包仔內底。 

隔轉工阮母仔囝做陣出門，行到火車頭欲拆票的時陣，

阿母心肝內小可仔膽膽，提彼張五百箍的欲予服務人員找，

我目睭𥍉𥍉看，綴咧有淡薄仔驚驚。想袂到人連看都無斟

酌看就共錢收去矣，閣隨找錢予阿母。謼！別人看彼張五

百箍的真正常嘛，按呢阮到底是佇咧緊張啥？誠實是加煩

惱的！ 

